
АННОТАЦИЯ 
Мақолада контрабанда жиноятининг объектив томони, шу жумладан, жиноятни содир этиш 
усуллари жиноят қонуни ва суд-тергов амалиётидан мисоллар билан таҳлил қилиб берилган. 
Шуниндек, сўнгги йилларда ахборот-коммуникация технологияларидан фойдаланиб, 
контрабанда жиноятини содир этиш ҳолатлари кўпаяётганлигини инобатга олиб, ушбу 
ҳаракатлар учун жавобгарликни аниқ белгилаш бўйича таклифлар ишлаб чиқилган. 
Контрабанда жинояти бўйича илмий тадқиқот ишларини олиб борган хориж ва миллий 
олимларнинг фикрлари таҳлил қилинган.  
Калит сўзлар: контрабанда, божхона қонунчилиги, божхона назорати, божхона чегараси, 
божхона назоратини четлаб ўтиш, яшириб ўтиш, божхона ҳужжатлари ёки воситаларига 
ўхшатиб ясалган ҳужжатлардан алдаш йўли билан фойдаланиб ўтиш, декларациясиз ўтиш, 
ноқонуний кесиб ўтиш. 

ОБЪЕКТИВНАЯ СТОРОНА КОНТРАБАНДЫ: ПРАВОВОЙ АНАЛИЗ И 
ПЕРСПЕКТИВЫ СОВЕРШЕНСТВОВАНИЯ ЗАКОНОДАТЕЛЬСТВА 

 
АННОТАЦИЯ 

В статье анализируется объективная сторона преступления контрабанды, в том числе способы 
совершения преступления, на примерах из уголовного законодательства и судебно-экспертной 
практики. Также в последние годы с учетом участившихся случаев совершения преступлений 
по контрабанде с использованием информационно-коммуникационных технологий 
разработаны предложения по определению ответственности за данные действия. 

Проанализированы мнения зарубежных и отечественных ученых, проводивших научные 

Контрабанда учун жиноий жавобгарлик белгиланган ЖК 246-моддасида контрабанда 

жинояти объектив томонининг асосий белгиси сифатида – тегишли тақиқланган буюмларни 
“Ўзбекистон Республикасининг божхона чегарасидан ўтказиш” назарда тутилган.  

Умуман олганда, Ўзбекистон Республикасининг божхона чегарасидан ноқонуний 
ўтказиш икки шаклда амалга оширилиши мумкин – олиб кириш ёхуд олиб чиқиш. Хусусан, 
Ўзбекистон Республикасининг Божхона кодекси 15-моддасига мувофиқ, товарларни ва (ёки) 
транспорт воситаларини божхона чегараси орқали олиб ўтиш – товарларни ва (ёки) транспорт 
воситаларини божхона ҳудудига олиб кириш ёхуд ушбу ҳудуддан олиб чиқишдан иборат. 

Бунда ушбу ҳаракатларни амалга оширишни тамом бўлиш вақти турлича бўлиши 
мумкин: олиб киришда – божхона чегарасини кесиб ўтиш вақти; олиб чиқишда – божхона 
декларациясини тақдим этиш ёхуд тақиқланган предметларни олиб чиқишга қаратилган 
қасдини бевосита амалга оширишга йўналтирилган бошқа ҳаракатларни содир этиш вақти.  

Суд-тергов амалиётида ушбу жиноят асосан божхона чегарасига олиб кириш шаклида 
содир этилади, шу билан бирга суд-тергов амалиётида контрабанда йўли билан тақиқланган 
предметларни олиб чиқиш ҳолатлари ҳам учраб туради. Масалан, биз ўрганган жиноят 
ишларида 2018 йилда Сирдарё вилояти жиноят ишлари бўйича Оқолтин туман судида 
судланувчи ўз уяли телефони хотирасида тақиқланган экстремистик мазмундаги электрон 
китобни Қозоғистон Республикасига олиб ўтмоқчи бўлиб, контрабанда жиноятини содир 
этганлиги аниқланди.  

Юридик адабиётларда контрабандани содир этиш усуллари ҳақида турлича фикрлар 
билдирилган. Масалан, И.А.Николайчук “контрабандани содир этиш усулларининг икки 
гуруҳини ажратиб кўрсатади: 1) қонуний (очиқ) усуллар: а) зўрлик ишлатмасдан содир 
этиладиган усуллар – ҳужжатлар ва идентификация воситаларини (ёрлиқ, печат, маркировка 
ва б.) алдов йўли билан фойдаланиш. Кўп ҳолларда ушбу усул божхона органига сохта, 
ҳақиқий бўлмаган ҳужжатлар, ёрлиқ ва тамғаларни ва бошқа божхона ҳужжатларини тақдим 
этиш орқали амалга оширилади; б) яширин ёки очиқ хусусиятга эга ҳолда декларациясиз олиб 
ўтиш ёки бошқа номга ёзилган декларациядан фойдаланиш; в) зўравонлик усуллари – божхона 
ходимларининг тўғридан тўғри тақиқига қарамай божхона чегарасини очиқдан-очиқ бузиб 

кириш; 2) яширин (махфий), яъни: а) контрабанда объектларини чегарани ноқонуний кесиб 
ўтиш орқали ўтказиш; б) объектларни божхона назоратидан яшириш” [1]. 

А.И.Чучаев таъкидлаганидек, “божхона назоратидан яшириш кўп ҳолларда уларни 
махфий туйнукларга ёки бошқа жойларда, масалан, жонсиз объектларда, инсонларда, уй 
ҳайвонларида ва бошқаларда яшириш орқали амалга оширилади” [2]. 

Олий суди Пленумининг 2023 йил 20 февралдаги 2-сонли “Божхона тўғрисидаги 
қонунчиликни бузиш ва контрабандага оид ишлар бўйича суд амалиёти тўғрисида”ги қарорига 
мувофиқ, “божхона чегараси орқали товарларни ноқонуний ўтказишда фойдаланилган 
транспорт воситалари (контейнерлар) фақат товарлар божхона назоратини четлаб ёки божхона 
назоратидан яшириб ўтказилган ҳолдагина жиноят қуроли деб топилади”[3]. Яъни ЖК 246-
моддасида назарда тутилган контрабанда жиноятини содир этишнинг бошқа усуллари, шу 
жумладан, божхона ҳужжатлари ёки воситаларига ўхшатиб ясалган ҳужжатлардан алдаш йўли 
билан фойдаланиб, декларациясиз ёки бошқа номга ёзилган декларациядан фойдаланиб 
ўтказилганда транспорт воситалари (контейнерлар) жиноят қуроли деб ҳисобланмайди.  

“Контрабандани квалификация қилишда жиноятни содир этиш усулини аниқлаш 
мажбурий ҳисобланади”[4]. Бу борада адабиётларда таъкидлаганидек, “Контрабанданинг 
тамом бўлган жиноят деб ҳисоблаш вақти маҳсулотни олиб кириш ёки олиб чиқишдан ва 
жиноятни содир этиш жойидан келиб чиқиб фарқланади. Контрабанда предметини божхона 
чегарасига олиб киришда жиноятнинг тугалланиш вақти божхона чегарасини фактик кесиб 
ўтиш вақти билан белгиланади. Контрабанда предметини божхона чегарасидан олиб чиқиб 
кетишда жиноят божхона декаларациясини тақдим этган ёки ушбу жиноий мақсадига 
эришишга қаратилган ҳаракатларини бевосита амалга оширишга киришган пайтдан бошлаб 
тугалланган ҳисобланади”[5]. 

Бошқа бир гуруҳ олимлар эса, юқоридаги фикрга қарама-қарши равишда “контрабанда 
жиноятида унинг предмети бўлган юкни божхона (давлат) чегарасининг бир тарафидан бошқа 
тарафига олиб ўтилиши уни тамом бўлган жиноят сифатида топишнинг мажбурий белгиси 
ҳисобланади. Юкнинг божхона чегараси чизиғини кесиб ўтишига қадар содир этилган 
ҳаракатлар контрабандага тайёргарлик кўриш ёки суиқасд сифатида баҳоланиши лозим. 
Жиноятнинг тамом бўлиш вақтини унинг суиқасд қилиш босқичига ўтказиш субъектнинг 
жиноятни якунига етказишдан ихтиёрий қайтишга бўлган ҳуқуқидан маҳрум этади”[6], деб 
ёзадилар.  

В.Соболев ва С.Душкинлар эса, контрабанданинг тамомланиш вақти сифатида 
“божхона декларациясини тақдим этишни эмас, балки контрабанда предмети бўлган товар ёки 
предметларни ноқонуний олиб ўтиш мақсадида божхона декларациясини тақдим этгандан 
сўнг амалга оширилган ҳаракатларни”[7] кўрсатса, Л.Роговых “божхона қонунчилиги 
қоидаларидан фойдаланиш йўли билан жиноят босқичини аниқлашда аниқ ёндашув 
шаклланмаганлигини”[8] қайд этади.  

Бизнинг фикримизча, контрабанданинг тамом бўлиш вақти масаласини ҳал этишда 
“ўтказиш” тушунчасидан, шунингдек, жиноят ҳуқуқи назариясидан келиб чиқиб ёндашиш 
тўғри бўлади. Хусусан, контрабанда формал таркибли жиноят эканлигини инобатга олсак, 
жиноят ҳуқуқида формал таркибли жиноятлар жиноий хатти-ҳаракатларни содир этиш 
вақтидан бошлаб тамом бўлган деб ҳисобланади. Шунга кўра, контрабанда унинг предмети 
бўлган буюм ва предметларни ўтказишга қаратилган ҳаракатлар бошланган вақтдан эътиборан 
тамом бўлган ҳисобланади, деган хулосага келиш мумкин.  

Қозоғистонлик олимлар Т.И.Ермекбаева ва Б.У.Сейтхожинлар таъкидлаганидек, 
“контрабандани тамом бўлган таркибини унга суиқасд қилишдан фарқлашда мазкур жиноят 
таркибининг объектив томонини ташкил этувчи ҳаракатлар тўлиқ ёки қисман бажарилган ёки 
бажарилмаганлигига эътибор қаратиш зарур”[9].  

Юқоридагилардан келиб чиқиб, контрабанда унинг предметини мамлакатга олиб 
кириш билан боғлиқ бўлганда жиноят контрабанда предмети Ўзбекистон Республикасининг 
божхона чегарасидан олиб ўтилган вақтдан, олиб чиқишда эса, божхона чегарасини амалда 
кесиб ўтган вақтдан бошлаб тамом бўлган ҳисобланади.  

Контрабандага тайёргарлик кўриш эса, божхона назоратини амалга ошириш 
босқичида, масалан, божхона ҳужжатлари ёки воситаларига ўхшатиб ясалган ҳужжатларни 
ёки бошқа номга ёзилган декларацияни тақдим этишда ёки ундан ҳам анча олдинроқ, шу 
жумладан, контрабанда предметини қўлга киритиш вақтида бўлиши ҳам мумкин.  

Кўриб чиқилаётган муаммони ўрганган И.В.Розумань уни “формал таркибли жиноят 
сифатида қуйидаги объектив белгиларини ажратиб кўрсатишни таклиф қилади: 1) божхона 
чегарасидан ўтказиш ўз ичига қуйидагиларга қаратилган ҳаракатларни қамраб олади: 
контрабанда предметини божхона чегарасига олиб кириш, яъни контрабанда предметини 
божхона чегарасидан фактик олиб ўтиш ва уни божхона органлари томонидан чиқариб 
юборгунга қадар амалга оширилиши мумкин бўлган бошқа ҳаракатлар; контрабанда 
предметини божхона чегарасидан олиб чиқиш, яъни бошқа номга ёзилган декларацияни 
тақдим этишдан ёки олиб чиқишга қаратилган бошқа ҳаракатларни содир этишдан бошлаб, 
божхона чегарасини фактик кесиб ўтишга қадар бўлган ҳаракатлар; 2) олиб кириш билан 
боғлиқ контрабандани тамом бўлган деб топиш учун унинг предмети божхона чегарасини 
амалда кесиб ўтган бўлиши лозим. Олиб чиқиш билан боғлиқ контрабандада божхона органи 
мансабдор шахси томонидан ўтказилаётган предметлар бўйича декларация қабул қилинган ва 
қайд этилган вақт жиноятни тамом бўлиш вақти ҳисобланади; 3) жиноят содир этиш жойи 
божхона чегараси ҳисобланади”[10]. 

Контрабанданинг объектив томони ҳаракат – божхона чегарасидан контрабанда 
предметини ўтказиш билан тавсифланади, унинг содир этилиш жойи – божхона чегараси 
ҳисобланади. Бу борада Э.Мухамадалиев таъкидлаганидек, “товарларни божхона назоратини 
четлаб ўтказиш уларни Ўзбекистон Республикасининг божхона ҳудудига божхона чегараси 
орқали ўтказиш пунктларидан ташқари ёки божхона назорати ўтказиш вақтидан ташқари олиб 
кириш ёки мазкур ҳудуддан олиб чиқишдан иборат ҳар қандай ҳаракатда ифодаланади”[11]. 
Л.Ф.Рогатых ёзганидек, “жиноий жазоланадиган контрабанда ҳаракат – божхона чегарасидан 
божхона қонунчилигини, хусусан, унинг товарларни ўтказиш жойи ёки тартибига оид 
қоидаларини бузган ҳолда ўтказиш орқали содир этилади”[12]. 

Таъкидлаш лозимки, контрабандада жиноятнинг объектив томони содир этиш жойи 
алоҳида аҳамиятга эга. Яъни контрабанда жинояти божхона чегараси билан боғлиқ бўлиб, 
жиноят контрабанда предметини ушбу чегарадан ноқонуний ўтказиш билан боғлиқ бўлади.  

Аксарият ҳолларда контрабандани содир этиш жойи божхона чегара постлари бўлади. 
Айрим ҳолларда амалиётда контрабанда божхона постларини четлаб ўтган ҳолда ҳам амалга 
оширилиши мумкин. Ўзбекистон Республикаси Божхона кодексининг 5-моддаси ва 
“Ўзбекистон Республикасининг Давлат чегараси тўғрисида”ги Қонуннинг 3-моддаси 
мазмунига кўра, Ўзбекистон Республикасининг божхона чегараси Ўзбекистон 
Республикасининг Давлат чегараси билан устма-уст тушади. Божхона чегарасига қонунда 
эркин божхона зоналари ва эркин омборлар тегралари (периметрлари) ҳам киритилган. 
Ўзбекистон Республикасининг божхона ҳудудини унинг буткул давлат ҳудуди ташкил этади, 
эркин божхона зоналари ва эркин омборлар ҳудудлари бундан мустасно. 

ЖК 246-моддаси диспозициясидан англашиладики, контрабанда Ўзбекистон 
Республикасининг божхона чегарасидан ўтказиш сифатида объектив томондан қуйидаги 
усулларда содир этилиши мумкин:  

1) божхона назоратини четлаб ўтиш деганда, контрабанда предметини божхона 
органлари томонидан белгиланган жойлардан бошқа жойларда ёхуд божхона 
расмийлаштируви амалга ошириладиган вақтдан ташқари вақтда қонунга хилоф равишда олиб 
ўтиш тушунилади. 

Масалан, суд-тергов амалиётида 2021 йил 20 апрель куни жиноят ишлари бўйича 
Сирдарё вилояти Сардоба туман судининг мажлисида судланувчи Ш.га нисбатан кўриб 
чиқилган ишда унинг бир гуруҳ шахслар билан олдиндан жиноий тил бириктириб, кўп 
миқдордаги гиёҳвандлик воситаларини контрабанда қилишда иштирок этганлиги аниқланган. 
Хусусан, иш материалларига кўра, Ш. Тожикистонда яшовчи шахснинг кўрсатмасига биноан, 
Сирдарё вилояти Ховос тумани “Ховособод” маҳалласи ҳудудига давлат чегараси сим 

тўсиқлари орасидан контрабанда қилиш йўли билан олиб ўтилган ҳамда Ховос тумани 
“Бунёдкор” маҳалласи ҳудудидаги мол бозорида цемент-бетонлар ёнига яшириб қўйилган 
1 дона, қора рангли сумкага солинган, жами 10 дона полиэтилен ўрамлардаги соф оғирлиги 
9.745 граммга тенг “гашиш” гиёҳванд моддасини олиб кетмоқчи бўлганда қўлга олинган. 
Мазкур ҳолатда Ш.нинг ҳаракатлари ЖКнинг 28 ва 246-моддаси 2-қисми билан 
малакаланган[13]. 

Таъкидлаш лозимки, “божхона назоратини четлаб, товарлар ёки бошқа моддий 
қимматликларни, шунингдек контрабанда ашёларини учувчисиз учадиган аппаратдан 
фойдаланилган ҳолда Ўзбекистон Республикаси божхона чегарасидан ўтказилганида, 
ЖК 2444 ёхуд 2481-моддаси билан жиноятлар мажмуи бўйича квалификация қилиниши 
лозим”[3]. 

2) божхона назоратидан яшириб ўтиш деганда, контрабанда предметини ташқаридан 
қараганда кўринмайдиган тарзда яшириб, шу жумладан, махфий туйнуклардан ёки 
контрабанда предметини пайқашни қийинлаштирадиган бошқа усуллардан фойдаланиб ёхуд 
бир предметни бошқа предметга ўхшатиб кўрсатиш, уни бошқа буюмлар билан аралаштирган 
ҳолда яшириш орқали кўздан пана қилиш.  

Р.Кабуловнинг фикрича, “товарларни олиб ўтиш (ёки бошқа тарзда кўчириш) 
назоратсиз ёки назоратдан яшириб ўтиш махсус тайёрланган нарса яширадиган ҳамёнлар, 
жойларда божхона чегарасидан бойликларни яшириб олиб ўтаётганда, шунингдек ушбу 
мақсадларда махсус мослашган идишлар ёки транспорт воситаларидаги пана жойлар, 
багажлар, кийим-кечаклар, озиқ-овқат маҳсулотлари (масалан, икки қават таглиги бўлган 
жамадон ёки консерва банкасидан фойдаланиш, кийимда бўшлиқ ёки нарса яширадиган 
жойларни қолдириш ва ҳоказолар)да намоён бўлади”[15].  

Э.Мухамадалиев эса, “товарларни божхона назоратидан яшириш деганда уларни 
топишни қийинлаштириш ёхуд уларнинг асл хусусияти ёки миқдорини яшириш (масалан, 
айрим бир товарларга бошқасининг кўринишини бериш, товарларни қонунга хилоф равишда 
божхона чегарасидан ўтказиш учун махсус тайёрланган ёки мослаштирилган хуфия 
жойлардан (чемоданлар, сумкалар, транспорт воситалари, контейнерлар ва бошқа ташиш 
воситаларининг конструкциявий (тузилиш) хусусиятига кўра, ашёларини сақлаш ёки ташишга 
мўлжалланмаган бўшлиқлари, деворлари (рамалари) ораларидан фойдаланиш, жиноят 
предметларини одам танасида яшириш)га қаратилган ҳар қандай ҳаракатлар тушунилади”[16], 
деб ҳисоблайди. 

Таъкидлаш лозимки, туйнуклар товарни аниқлашни қийинлаштирувчи усул бўлиб, 
улар икки хил кўринишда бўлиши мумкин: 1) контрабанда предметини божхона назоратидан 
яшириш учун мўлжалланган, махсус ясалган қурилмалар, масалан, автотранспорт воситасида 
ишлаб чиқарувчи конструкциясида назарда тутилмаган қўшимча, кўздан панада бўлган қисм 
ўрнатиш; 2) конструктив ўзгартиришлар орқали туйнук шаклига келтирилган, 
мослаштирилган (масалан, автотранспорт воситасининг ёқилғи сақлаш қутисини қайта 
монтаж қилиш орқали, унда гиёҳванд моддаларни сақлаш учун ажратилган алоҳида қисм 
киритиш ва б.). 

Демак, махфий туйнук деганда, предметни яшириш мақсадида махсус тайёрланган 
қурилма, масалан, пойафзалнинг таг қисмида, ҳассада, соябонда, автотранспорт 
воситаларининг кўз тушмайдиган қисмларида махсус жиҳозланган қисмлар тушунилади. Суд-
тергов амалиётида гиёҳванд моддаларни кичик қадоқларга жойлаб, ютиб юборган ҳолда 
ошқозонида олиб ўтиш ҳолатлари ҳам учрайди.  

Суд-тергов амалиётига назар соладиган бўлсак, 2019 йил 11 январда жиноят ишлари 
бўйича Сирдарё тумани судида кўриб чиқилган жиноят ишида судланувчи А. контрабанда 
предмети бўлган икки ўрамдаги “марихуана” гиёҳванд воситаларини божхона чегарасидан 
ўтказиш мақсадида ўнг оёғидаги қора рангли пайпоғи ва эгнидаги турсиги ва ички кийими 
оралиғига яширган[17]. 

Божхона назоратидан яшириб ўтиш контрабанда предметини божхона чегарасидан 
олиб ўтилиши тақиқланмаган, муомаласи чекланмаган бошқа буюмларга ўхшатиб, ташқи 

кўринишини ўзгартириш орқали ҳам амалга оширилиши мумкин. Бунда контрабанда 
предметининг ташқи белгилари жиддий ўзгартирилиши натижасида уни ташқи кўздан 
кечиришда бошқа турдаги предмет деб ҳисоблаш мумкин бўлади. Масалан, гиёҳвандлик 
моддаси ун, шакар каби истеъмол товарлари, портловчи моддалар ҳам маиший товарлар 
кўринишида олиб ўтилиши мумкин.  

Масалан, суд-тергов амалиётида жиноят ишлари бўйича Сирдарё тумани томонидан 
2022 йил 4 июнда кўриб чиқилган жиноят ишида эса, судланувчи Б. 2,77 грамм кўкнори 
гиёҳванд моддасини “PhytoMix” номли дорининг елим идишига жойлаган ҳолда Ўзбекистон 
божхона чегарасидан ўтказаётган вақтида қўлга олинган[18]. 

3) божхона ҳужжатлари ёки воситаларига ўхшатиб ясалган ҳужжатлардан алдаш 
йўли билан фойдаланиб ўтиш деганда, контрабанда предмети бўлган буюм ва предметларни 
божхона чегарасидан олиб ўтиш учун асос сифатида божхона назорати органларига 
қалбакилиги аён бўлган, ёхуд ноқонуний йўл билан қўлга киритилган ёинки бошқа бошқа 
маҳсулотларга тегишли бўлган божхона ҳужжатларини ёки воситаларини ёхуд уларга 
ўхшатиб ясалган ҳужжатларни тақдим этиш, худди шунингдек, сохта ёрлиқ, тамға, 
маркировка, штамп, муҳр ва бошқа воситаларни ёхуд ҳақиқий бўлсада, бошқа маҳсулотларга 
тегишли бўлганларидан фойдаланиш тушунилади. Бунда алдаш божхона органига 
контрабанда предметини божхона чегарасидан ўтказиш мақсадида сохта ҳужжатларни, 
ноқонуний йўл билан олинган ҳужжатларни, нотўғри маълумотлар кўрсатилган ҳужжатларни, 
бошқа маҳсулотларга тааллуқли ҳужжатларни, шу жумладан, уларни божхона ҳужжатлари 
ёки воситаларига ўхшатиб ясаган ҳолда тақдим этишда намоён бўлади. Бунда божхона 
органларини алдаш контрабанда предметини божхона чегарасидан ўтказиш мақсадига 
эришишга йўналтирилган бўлади. Алдаш контрабанда жинояти объектив томонининг ҳар 
қандай усулига хос бўлиши мумкин. 

Сохта ҳужжатлар деганда тўлиқ қалбаки бўлган ҳужжатлар ёки асли ҳақиқий бўлсада, 
ноқонуний ўзгартириш киритилган, яъни матннинг бир қисми ўчириб ташланган, қўшимча 
маълумотлар киритилган ва бошқача тарзда тузатилган ҳужжатлар тушунилади. 

Олий суд Пленумининг 2023 йил 20 февралдаги 2-сонли “Божхона тўғрисидаги 
қонунчиликни бузиш ва контрабандага оид ишлар бўйича суд амалиёти тўғрисида”ги қарорига 
кўра, божхона ҳужжатлари ёки божхона идентификациялаш воситаларига ўхшатиб ясалган 
ҳужжатлардан алдаш йўли билан фойдаланиш деб: била туриб қалбаки ҳужжатлар; била туриб 
ёлғон маълумотлар киритилган ҳужжатлар; қонунга хилоф равишда олинган ёки бошқа 
товарларга тегишли ҳужжатлар; ҳақиқий бўлмаган ҳужжатларни божхона органларига тақдим 
этиш, шунингдек қалбакилаштирилган божхона идентификациялаш воситаларидан 
(пломбалар, муҳрлар, тамғалар босиш, идентификациялаш белгилари, штамплар ва  
БК 197-моддасида назарда тутилган бошқа идентификациялаш воситалари) ёки бошқа 
товарларга тегишли ҳақиқий идентификациялаш воситаларидан фойдаланиш тушунилиши 
лозим [19]. 

4) контрабанда усули сифатида декларациясиз олиб ўтиш ёки бошқа номга ёзилган 
декларациядан фойдаланиб ўтиш деганда, “божхона органига контрабанда предмети 
бўлган, божхона чегарасидан ноқонуний олиб ўтилаётган предмет ва воситалар ҳақида 
белгиланган тартибда ва шаклда хабар бермаслик”[20] тушунилади. Декларациялаш тартиби 
ва шакллари божхона қонунчилиги билан белгиланган.  

Сўнгги йилларда замонавий ахборот-коммуникация технологиялари ривожланиши 
билан Ўзбекистонга чет эл давлатидан контрабанда предмети бўлган тақиқланган 
предметларни бошқа муомаласи чекланмаган буюмлар ниқоби остида Интернет дўконлар 
орқали буюртма қилиш ҳолатлари ҳам учрамоқда. Мазкур ҳолатда ҳам шахснинг қилмиши 
ЖК 246-моддаси билан малакаланади. Хусусан, жиноят ишлари бўйича Тошкент шаҳар 
Учтепа туман суди 2021 йил 19 августда кўриб чиқилган жиноят иши материалларига кўра, 
судланувчи А. “Alibaba” Интернет дўкони орқали Нидерландия давлатидан 100 грамм 
миқдордаги кучли таъсир қилувчи “прегабалин” моддаси учун “Kapitalbank VISA Classic” 
картасидан тўловини амалга ошириб, уни почта жўнатмаси кўринишида, божхона 

декларациясида “блутуз калонка” (“bluetoth speaker”) деб кўрсатган ҳолда буюртма беради. 
Шахс буюртмани почта бўлинмасидан олиб чиқаётган вақтда ҳуқуқни муҳофаза қилиш 
органлари томонидан қўлга олинади[14].  

Юқоридагилар асосида контрабанданинг объектив томони бўйича қонунчиликни 
такомиллаштириш юзасидан қуйидаги хулосаларга келиш мумкин: 

биринчидан, сўнгги йилларда жаҳон миқёсида замонавий ахборот-коммуникация 
технологиялари ривожланиши ўз навбатида контрабандани содир этишнинг янгича шакл ва 
кўринишлари вужудга келишига ҳам туртки бўлди. Хусусан, таҳлиллар охирги вақтларда 
Ўзбекистонга ҳам чет эл давлатидан тақиқланган буюмларни (контрабанда предмети) бошқа 
муомаласи тақиқланмаган буюмлар ниқоби остида Интернет дўконлар орқали буюртма 
қилиб, почта орқали олишга уриниш ҳолатлари ҳам учрамоқда. Бунда шахснинг 
ҳаракатлари жиноят бажарувчиси сифатида малакаланишида юридик жиҳатдан турли 
муаммоли ҳолатлар келиб чиқишининг олдини олиш мақсадида Интернет орқали контрабанда 
предметини буюртма қилишни ҳам жиноятни содир этиш усули сифатида ЖК 246-
моддасининг биринчи қисмига кўрсатиб ўтиш мақсадга мувофиқ; 

иккинчидан, ЖК 246-моддасида контрабанда жиноятининг объектив томони бўйича 
оғирлаштирувчи ҳолатлари етарлича очиб берилмаган. Хусусан, қилмишнинг ижтимоий 
хавфлилик даражасига таъсир этишидан келиб чиқиб, контрабанда жиноятини чегарани бузиб 
ўтиш, яъни божхона ёки чегара хизматининг розилигини олмасдан туриб, товар ёки бошқа 
қимматликларни Ўзбекистон Республикасининг божхона чегарасидан очиқдан-очиқ ўтказиш 
йўли билан содир этишни ҳам алоҳида оғирлаштирувчи ҳолат сифатида кўрсатиш мақсадга 
мувофиқ; 

учинчидан, контрабандани содир этиш усули сифатида ЖК 246-моддасига “божхона 
ҳужжатлари, воситалари ёки декларацияда нотўғри, ҳақиқий бўлмаган, сохта ёки ёлғон 
маълумотларни кўрсатиб” хатти-ҳаракатини ҳам киритиб ўтиш лозим. Чунки, амалдаги 
ЖК 246-моддасида “декларациясиз ёки бошқа номга ёзилган декларациядан фойдаланиб” 
деган фабуладан фойдаланилган, ваҳоланки, амалиётда нафақат бошқа номга ёзилган 
декларациядан, балки бошқача тарзда товар коди, миқдори ёки бошқа кўрсаткичлари 
ўзгартирилиб фойдаланган ҳолатлар ҳам учрайди. 

